
天子達于庶人先太子殂向欲終之而不可得兹當大故

敢不如禮有司奏曰天子之孝與庶人異當以宗社生靈

爲重惡得徇庶人之節況遺詔在乎復傳諭曰魏文帝胡

人也猶能守禮況朕讀書知禮義不能遵古先王之定制

爾等不欲朕行古禮是謂吾君不能也有司復奏曰陛下

欲行三年之喪非敢謂不能也但郊社宗廟之際不可久

虛朝貢訟獄之繁不可暫廢故漢文詔以日易月而歷代

因之遺詔諄諄欲一如漢文行事其慮甚遠願陛下少抑

至情俯循衆請復諭曰朕非敢效古人亮闇不言也郊社

宗廟朕將執紼而行事朝貢訟獄罔敢不親但朝則麻冕

麻裳退則齊衰杖絰食則饘粥有何不可不然食稻衣錦

爾輩眞以爲安乎羣臣奏曰陛下旣不廢政事而自致哀

情敢不惟命遂定儀注以進○詔內外五品以上文武及

縣令薦賢才定保舉連坐法

六月甲辰上　皇祖考大行皇帝謚曰欽明啟運峻德成

功統天大孝高皇帝廟號太祖皇祖妣孝慈昭憲至仁文

德承天順聖高皇后尊母吕氏爲皇太后〈皇太后太常卿吕本女　文皇〉

〈門金川時遣人迓太后至進不得已起兵之故太后未還宫火起依徐王允燃居焉亡何遷居太子陵不知所終〉

立孝陵衛○革宂員○初省州縣〈詳朝野編〉

　〈朱鷺曰撫世馭民代有機局紹洪武後而不知安靜以需至治是失局也　建文上志切養民而所爲多戾四〉

--

　〈年之閒今日省州明日省縣今日幷衛明日幷所今日更官制明日更勛階宫門殿門名題日新雖以于戈倥〉

　〈偬日不暇給而曾不少休一何擾也傅曰琴瑟不調其者乃解而更張之當時甚乎不甚乎而樂此紛紛乎是〉

　〈正學之過也然在後世民殘于多牧祿縻于宂員重以中官出使道路繹驛則汰官省邑二事固亦有足采者〉

　〈未可謂　建文時政畢竟非也〉

以中書舍人蹇義爲吏部右侍郎户部主事夏原吉爲本

部右侍郎○命兵部尙書齊泰太常寺卿黃子澄預參國

事○以平江知縣陳彥囘爲徽州知府

　〈按蹇義巴人初名瑢洪武十八年進士授中書舍人奏事稱旨　太祖書義字賜易名命滿九載且用之　建〉

　〈文帝卽位知　太祖欲用義超陞吏部右侍郎原吉湘陰人鄕薦遊太學選入禁廡書誥授户部主事有劉郎〉

　〈中爲忌欲陷之　太祖棄劉郎中于市　建文卽位逾月卽陞户部右侍郎齊泰溧水人受顧命輔　皇太孫〉

　〈時諸王皆尊屬擁重兵專制泰欲削之意露詔中諸王不悅謂此齊尙書踈閒我也黃子澄分宜人洪武十七〉

　〈年貢入太學明年進士舉禮部第一授翰林編修陞修撰伴讀東宫累官至太常卿　建文爲皇太孫時坐東〉

　〈角門謂子澄曰諸王尊屬擁重兵奈何對曰諸王僅有護兵纔足自守萬一有變以六師臨之誰其能支漢七〉

　〈國非不強卒底亡滅小大強弱之勢不同而順逆之理異也　太孫喜每呼子澄黃先生　太孫卽位倚任子〉

　〈澄謂曰先生無忘東角門之言子澄頓首應曰不敢遂出與齊泰議削奪諸王兵權陳彥囘字士淵莆田人洪〉

　〈武中以父故謫戍鎮南會赦貧不能歸依黃偁黃姓已獲薦明經授保寧訓導陛平江知縣　上卽位以文學〉

　〈廉幹知徽州府元年受循良賞是冬祖母郭卒承重徽父老走京乞留屢䟽終喪不許勉蒞郡卽葬郭徽之北〉

　〈山時時哭墓下徽人名爲太守山復姓陳除其弟彥困戍籍〉

七月召漢中府學敎授方孝儒爲翰林博士尋陞侍講直

文淵閣從　太祖先命也

